
Shivagauri Stotram

ಶಿವಗೌರೀಸ್ತೋತ್ರಂ

ಓಂ ಶ್ರೀಗಣೇಶಾಯ ನಮಃ .
ಸೃಣಿಪಾಶಪುಷ್ಪಶರಪುಂಡ್ರಚಾಪಕೈಃ
ಕರಪಂಕಜೈಃ ಕಲಿತಭಕ್ತವಾಂಛಿತಾಂ .

ತರುಣಾರುಣಾರುಣತನುಂ ತ್ರಿಲೋಚನಾಂ
ಲಲಿತಾಂ ಭಜೇ ಲಲಿತಚಂದ್ರಚೂಲಿಕಾಂ .. 1..

ಲಲಿತಾವಿಭೂಷಿತನಿಜಾಂಗಮೂರ್ತಯೇ ಲಲಿತೇಷುಚಾಪಸೃಣಿಪಾಶಪಾಣಯೇ .

ಉದಯಾರುಣದ್ಯುತಿಮುಷೇ ದಯಾಜುಷೇ ಮದನೇಶ್ವರಾಯ ಮಹತೇ ನಮೋ
ನಮಃ .. 2..
ಅಂಚತ್ಪಂಚಶಿಖೋಚ್ಚಮಂಚನಿಕಟೇ ಚಕ್ರಾಸನಾಧ್ಯಾಸಿನೀಂ
ಸೌಂದರ್ಯಸ್ಯ ಮಹೀಂ ನವಾಬ್ದವಯಸಂ ಗೌರೀಂ ಕುಲಾಲಾಪಿನೀಂ .

ಮಾಲಾಪುಷ್ಪಸೃಣೀಗುಣಾಂಚಿತಕರಾಂ ಪೂಗಪ್ರಮಾಣಸ್ತನೀಂ
ಬಾಲಾಂ ಶ್ರೀಲಲಿತಾಂಬಿಕಾದುಹಿತರಂ ಲೀಲಾಸಮುದ್ರಾಂ ಭಜೇ .. 3..

ಚಿಂತಾಮಣಿಗ್ರಹವರಾಂಚಿತಶಕ್ತಿಚಕ್ರ
ರಕ್ಷಾಕರಂ ಕಲಿತಕುಂಕುಮರಕ್ತವರ್ಣಂ .

ಸೌಂದರ್ಯರಾಶಿವಪುಷಂ ದಶವರ್ಷದೇಶ್ಯಂ
ವಂದೇ ಕುಮಾರಮದನೇಶ್ವರಮಿಂದುಮೌಲಿಂ .. 4..

ಅಪರಾಜಿತನಾಮಧೇಯಮಶ್ವಂ ಸುಖಮಾರೂಢವತೀ ಸುವರ್ಣವರ್ಣಾ .

ವಿಲಸನ್ಮಣಿವೇತ್ರಪಾಶಹಸ್ತಾ ಪರಿಭೂಯಾತ್ ಪರಮೇಶ್ವರೀ ಸಪತ್ನಾನ್ .. 5..

ಅಧಿರುಹ್ಯ ಜಪಾರುಣಂ ತುರಂಗಂ ಕರಪದ್ಮಾಂಚಿತವೇತ್ರಪಾಶಶಕ್ತಿಃ .
ಪರಿಭೂತವಿಪಕ್ಷಪಕ್ಷಕೋಽವ್ಯಾದರುಣಾಭಃ ಪರಮೇಶ್ವರೀಸಹಾಯಃ .. 6..
ರಕ್ತಾಂ ವಿಚಿತ್ರವಸನಾಂ ನವಚಂದ್ರಚೂಡಾ-
ಮನ್ನಪ್ರದಾನನಿರತಾಂ ಸ್ತನಭಾರನಮ್ರಾಂ .

ನೃತ್ಯಂತಮಿಂದುಶಕಲಾಭರಣಂ ವಿಲೋಕ್ಯ
ಹೃಷ್ಟಾಂ ಭಜೇ ಭಗವತೀಂ ಭವದುಃಖಹಂತ್ರೀಂ .. 7..

ಉದಂಚಿತಾಕುಂಚಿತವಾಮಪಾದಂ ಸಮಂಚಿತಾಹೀಂದುಕೃಶಾನುಹಸ್ತಂ .

ಶಿವಗೌರೀಸ್ತೋತ್ರಂ

ಅನ್ನಪ್ರದಾಂ ವೀಕ್ಷ್ಯ ಮುದಾ ಮಹೇಶೀಂ ನಟಂತಮಾದ್ಯಂ ನಟಮಾಶ್ರಯಾಮಃ ..

8..

ಅರುಣಾರುಣಕೋಟಿತುಲ್ಯಕಾಂತಿಂ ಸೃಣಿಪಾಶಾಭಯವಾಂಛಿತಪ್ರದಾನೈಃ .
ಅನುರಕ್ತಕರಾಂ ನವೇಂದುಚೂಡಾಮಖಿಲೇಶೀಂ ಭುವನೇಶ್ವರೀಂ ಭಜಾಮಃ .. 9..
ಬಾಲೇಂದುಕಲಿತೋತ್ತಂಸಂ ಬಾಲಾರುಣಸಮದ್ಯುತಿಂ .

ಪಾಶಾಂಕುಶವರಾಭೀತಿಕರಂ ಶಂಭುಂ ಸಮಾಶ್ರಯೇ .. 10..

ಕುಲಾಚಲಕುತೂಹಲಂ ಕುಸುಮಚಾಪಸಂಜೀವನಂ
ಕುಚೇ ಕಲಿತವಲ್ಕಲಂ ಗುರುಕೃಪಾರಸಂ ಲೋಚನೇ .

ಜಪಾಸಹೃದಯಂ ರುಚೌ ಜಪವಟಾಭಿರಾಮಂ ಕರೇ
ಜಟಾನಿಬಿಡಿತಂ ಕಚೇ ಜಯತಿ ಜೀವಿತಂ ಶಾಂಭವಂ .. 11..

ದತ್ತಾತ್ರೇಯಂ ಶಿವಂ ಶಾಂತಮಿಂದ್ರನೀಲನಿಭಂ ಪ್ರಭುಂ .

ಆತ್ಮಮಾಯಾರತಂ ದೇವಮವಧೂತಂ ದಿಗಂಬರಂ .. 12..

ಭಸ್ಮೋದ್ಧೂಲಿತಸರ್ವಾಂಗಂ ಜಟಾಜೂಟಧರಂ ವಿಭುಂ .

ಚತುರ್ಬಾಹುಮುದಾರಾಂಗಂ ಪ್ರಫುಲ್ಲಕಮಲೇಕ್ಷಣಂ .. 13..

ಜ್ಞಾನಯೋಗನಿಧಿಂ ವಿಶ್ವಗುರುಂಯೋಗಿಜನಪ್ರಿಯಂ .

ಭಕ್ತಾನುಕಂಪಿನಂ ಸರ್ವಸಾಕ್ಷಿಣಂ ಸಿದ್ಧಸೇವಿತಂ .. 14..

ಏವಂಯಃ ಸತತಂ ಧ್ಯಾಯೇದ್ ದೇವದೇವಂ ಸನಾತನಂ .

ಸ ಮುಕ್ತಃ ಸರ್ವಪಾಪೇಭ್ಯೋ ನಿಃಶ್ರೇಯಸಮವಾಪ್ನುಯಾತ್ .. 15..

ಇತಿ ಶ್ರೀಶಿವಗೌರೀಸ್ತೋತ್ರಂ ಸಂಪೂರ್ಣಂ .

